31. KA SAWAH

Subuh-subuh indung Rusdi geus sadia sakur bawaeun ka sawah. Geus rada beurang, anak-anakna diharudangkeun. Misnem geus hudang, ari Rusdi gasak-gisik keneh, kuliat jeung heuay.

Omong indungna : “Rek marilu sia ka sawah ? Hayoh geura harudang, tuh panonpoe geus bijil, ari sia harees keneh bae. Tah ieu teko bawa ku sia, Rusdi, ari eta kendi ku Misnem.”

Jung indung Rusdi indit ti imahna, diiringkeun ku anak-anakna jeung ku bujang-bujangna. Teu lila geus daratang ka saung sawah.

“Euleuh, geuning rea pisan nu dibaruat teh,” ceuk Rusdi. “Geura meunang deui oray sanca cara kamari.”

“Sukur ‘ge meunang hiji deui, ambeh hiji sewang jeung kami,” ceuk Misnem, “Hayu ah! urang marilu dibuat!”

„Wah! sia kawas bisa, Misnem.“

„Atuh rek diajar bae, kang Rusdi.“

„Tah etem sia, Di! Tah etem sia, Nem!“ ceuk indungna. Eta dua budak raresepeun naker dibuat bari karakawihan.

Pare beubeunangan dibuat geus ngagarunduk saturut-turut galeng, tuluy diarakutan ka saung.

Geus rada beurang, brak daladaharan.

Rusdi, Misnem ngariung, dadaharanana jeung indung bapana. Tas dadaharan, pek deui sagawe-gawena.

Pak Rusdi ngamandoran nu dibuat, ari emana ngurus pare nu di saung.

Barudak nu dua lalumpatan deui ka sawah, dialajar dibuat.

Barang geus rada burit, jelema nu darerep tea karunpul di saung. Ku indung bapa Rusdi tuluy dibagianan pare.

“Naha parena dibikeunan, bapa ?” cek Rusdi. “Atuh moal pinuh leuit urang.”

“Har ari si Ujang! Atuh moal daraekeun dibuat ari teu diburuhan mah.”

Sanggeus sarerea kabagian pare, jung arindit, tuluy baralik.

“Euleuh-euleuh, wani ngabrul itu! Ari geus dibere pare mah, bet baralik, nya bapa ?”

“Atuh puguh bae, Jang,” tembal bapana.

Pa Rusdi, indungna jeung bujang-bujangna tuluy meres-mereskeun pare beunang dibuat tea.

“Na enggeus dibuatna, bapa ?” ceuk Rusdi.

“Isukan deui,” tembal bapana.

Indung Rusdi entep-entep wawadahan, jung disuhun, ngiringkeun anak-anakna baralik ka lembur.

32. RUSDI GERING

Barang datang ka imah, ema Rusdi tuluy beberes di dapur jeung di imahna, dibantuan ku si Misnem. Ari Rusdi tuluy asup ka imah, blug ngedeng bari gegerungan.

Indungna kacida kageteunana, nenjo si Rusdi geus ngalehleh, awakna panas kawas seuneu bae.

“Ku naon, Ujang ?” ceuk indungna.

Rusdi gegeroan : “Ema tulung! bapa tulung! hulu kuring nyeri pisan!”

Indungna geus teu puguh polah, nenjo anakna gugulingan. Harita keneh tuluy lumpat ka sawah, bebeja ka salakina. Salakina kageteun pisan, sot pare, cul saung, leumpang gagancangan ka imah, bari gegelendeng ka pamajikanana. “Naha atuh si Rusdi tadi di sawah, di sina papanasan”. Ari jol ka imahna, teu kira-kira pa Rusdi reuwaseunana nenjo anakna geus empes-empes bae.

Dua tilu poe ti harita Rusdi katenjo ku kolot-kolotna rada cageur.

Ceuk Misnem : “Ka Rusdi geura cageur atuh, kuring euweuh batur ulin; embe jeung domba sok disarada bae, nanyakeun : “Ka mana jang Rusdi ?” Si Pincang sok eong-eongan bae, neangan jang Rusdi”.

Rusdi geus bisa ngomong : “Misnem! isukan oge aing cageur, da ayeuna hulu geus teu nyeri jeung sok hayang barang hakan”.

“Sukur atuh ari tereh cageur mah, kaka”, ceuk si Misnem.

Isukna Rusdi geus bisa diuk, leuleumpangan di jero imah.

“Ema ! Ema ! dikamanakeun beuteung kuring”, ceuk Rusdi, “geuning ayeuna mah jadi kempleng, henteu nyemplu kawas bareto”.

“Keun bae, Ujang”, tembal indungna, “moal lila oge lintuh deui; geura beuki deui bae barang hakanna”.

Indung bapana aratoheun pisan, nenjo anakna geus cageur deui kawas sasari.

33. GEUS CAGEUR

Isuk-isuk Rusdi jeung Misnem dariuk di tepas tukang.

Rusdi ngomong ka Misnem, pokna "Misnem! hayu ulin deui".

"Ah, Ujang, ulah papanasan ulinna, bisi gering deui", ceuk indungna.

“Moal, ema, da iuh! Kuring teh geus hayang papanggih jeung si Jalu, lila pisan ku kuring tara dicoo.”

Barang gok jeung embena, embena teu nenjo-nenjo acan; ari sasarina mah embe-embean bari nyampeurkeun. Ari harita ngan depa bae teu ngalieuk-lieuk acan ka Rusdi.

Ku Rusdi dicalukan : “Jalu, sia the poho deui ka aing, pedah aing begang ?”

Rusdi ku si Jalu diawas-awas. Lila-lila manehna nyampeurkeun bari kutap-ketap, disada embe-embean. Mun jelema mah meureun kieu pokna : “Aeh-aeh! kutan eta teh Ujang Rusdi ? Bagea Ujang! geus damang ? Geuning ayeuna mah begang teu lintuh kawas baheula ?”

Meureun kitu piomongeun dombana teh, lain ?

Di pipir imah, ucingna keur depa; eta oge ku Rusdi disampeurkeun. Biasana sok eong-eongan bari kupat-kepot buntutna, tapi harita mah ngaherengan, tuluy lumpat naek kana tangkal jambu.

“Pincang kadieu,” ceuk si Misnem, “sia teh poho deui ka ujang Rusdi ?”

Ucing disada : “Eong-eong-eong!”

Lamun omong jalma mah kieu : “Ih, lain Ujang Rusdi eta mah, da begang, da ari Ujang Rusdi mah lintuh.”

“Apan tas gering,” ceuk Misnem.

Ku si Pincang ditenjo bae beungeutna, lila-lila ingeteun deui ka rupana Rusdi.

Ucing turun tina tangkal, nyampeurkeun ka Rusdi bari disada : “Uang-eong, uang-eong.” Meureun sundana mah : “Geuning enya Ujang Rusdi, juragan aing tea.”

Ti poe eta mimiti si Rusdi ulin deui jeung cocoanana, saperti biasa katukang-tukang.

34. Dilongok ku akina.
Dina hiji poe aki jeung ninina Rusdi daratang, maksudna rek ngalongok ka Rusdi. Barang jol nyampak nu geuringna geus cageur.

" Tah geuning geus ulin deui. Dimana ari bapa, Ujang?" ceuk akina.

"Teu aya, di sawah, kapan keur panen di dieu mah aki.", tembal si Rusdi .

Kabeneran pa Rusdi  ti sawah datang.

"Iraha sumping bapa?" omong pa Rusdi." Bieu", tembal aki Rusdi. "Ka dieu teh rek ngalongok nu gering, maksud tea mah; tapi ari jol, geus kasampak keur ulin di buruan."

"Lailah, bapa! Kapan gering kacida pisan si ujang teh,nepi ka teu daek barang hakan-hakan acan; tah geuning, mani begang kawas kitu."

Barang  geus lila sosonoanana, barudak tuluy arulin deui. Ma Rusdi nyadiakeun dadahareun, pa Rusdi  ngala lauk ka balong.

Sanggeus sadia dahareunana, brak ngariung dadaharan. Tas dadaharan, tuluy ngawarangkong nepi ka peuting.

Isukna bral ka sarawah. Si Rusdi  dijaga pisan ku kolotna, teu meunang papanasan  deui bisi gering kawas bareto.

Pasosore aki Rusdi, ninina jeung kolot-kolotna baralik ka lembur.

Aki jeung nini Rusdi  meunang saminggu ngaranjang di kolot Rusdi. Barang  kadalapan poena, aki Rusdi rek balik ka lemburna, jeung Rusdi diamitkeun ka bapana, disina nganjang ka akina.

"Sae si ujang rek dicandak mah, ngan ulah lila teuing jeung didituna peupeujeuh mihape, bisi ulin teu puguh, malum budak bangor." ceuk pa Rusdi.

Tembal aki Rusdi:"Ulah melang, ku bapa tangtu diurus pisan, da kanyaah bapa oge moal beda ti indung bapana."

Geus kitu, pek ku aki Rusdi ditangtukeun poena piinditeun, nya eta dina poe ahad, minggu hareup.

35. Pasini.

Unggal poe, waktu aki Rusdi  aya di anak incuna, dihormat-hormat bae, rupa-rupa kadaharan nu ngareunah dipupujuhkeun.

Sabada saralat Isa, aki Rusdi  diriung di tengah imah ku barudak nu duaan.

“Ambu Rusdi! bapa mah ku hayang leumeung ketan anyar,” ceuk aki.

“Enya bae, ma, mun isukan ngaleumeung di sawah. Heg, mawa bakakakna nu gajih," cek Rusdi.

“Angot ieu mah si Busang, aya jalan komo meuntas," cek emana.

“His, kapan ngahormat aki, kuring mah ngan rek ngabantuan daharna bae," cek Rusdi.

“Heg atuh, tapi ayeuna sia kudu mangnembangkeun aki,” tembal emana.

Tuluy Rusdi tembang lagu pucung, kieu pokna :

Irung mancung dieunteupan laleur tilu,

ditepak teu beunang;

eunteup kana biwir jebleh;

huntu tonggar dieunteupan bango butak.

Aaaaah!" cek Misnem.

“Euleuh-euleuh kutan si Ujang the geus bisa tembang,” cek aki.

“Hih, aya keneh, aki, hiji deui. Geura ku aki dengekeun.”

Peuyeum sampeu dagangan ti Rancapurut.

Dijual dua saduit,

Dibungkusan daun waru,

dituruban daun jati,

katuangan anu ompong.

"Geus tawekal si Ujang mah, geus bisa makayakeun ka kolot teh,” cek aki.

“Tulus isukan ngaleumeung teh, nya ema, da enggeus tembangna mah," cek Rusdi.

“Heg,” tembal indungna. "Ayeuna mah geura sarare bae, bisi tinggaleun ngaluluh taneuh."

Tuluy barudak ka arenggon.

36. MAJOR.

Isukna, subuh-subuh, Ma Rusdi geus ngagigihan leumeungeun. Kalapana, duwegan santri, geus dikukum (?). Sanggeus sadia kabeh, tuluy indit ka sawah; si Rusdi manggul iteuk akina, ari si Misnem ngais leumeungeun.

Barang datang ka sawah, nyampak geus rea jelema nu ngimeutan gogorontong. Bapa Rusdi tuluy nitahan bujangna, ngala awi tali nu ngora keneh saleunjeur keur ngaleumeung. Geus kitu, tuluy dikelengan saruas-saruas. Ari ambu Rusdi ngagalokeun gigih, kalapa jeung uyah.

Sanggeus kitu, pek dieusikeun kana ruas sarta tuluy ditanggeuh-tanggeuhkeun kana paranggongna, nu beunang ngadadak nyieun harita, pek diseuneuan ti handapna.

Kabeneran aya ruas hiji, teu kaeusian. Si Misnem tuluy ngala daun taleus, pek dilelegkeun kana ruas tea. Heg dicaian saeutik sarta diasupan uyah, kunci, cabe, bawang jeung katumbar jinten. Sok diteundeun deukeut ruas-ruas leumeung. Sanggeus ngagolak caina, tuluy dirojok ku awi supaya jadi lempur (?) jeung rata asakna.

Kira-kira wanci pecat sawed, leumeung jeung loto papasakan si Misnem tea asak. Lotona ditamplokeun kana jajambaran, ari leumeungna pek dibeulahan.

“Leuh, na aya seungit, nya ema !”, cek Rusdi.

“Ieu mah leumeung nu saruas keur kuring bae sorangan, lotona sing rea kana batok, lauk hayamna pingpingna, ambeh seubeuh, nya Ma ?”

“Heg, dapon geura lintuh deui bae,” cek indungna.

Tuluy barudak dahar, balakecrakan, sukan-sukan riung mungpulung.

Pasosore tuluy marulang deui ka lembur.

